Lectio Divina
fuq il-Vanġelu tal-Ħadd
31 Ħadd ta’ Matul is-Sena
Sena B
Mk 12: 28b-34
Is-silta hija ambjentata fit-tempju u tagħlaq serje ta’ dibattiti (ara 11, 27 - 12, 44) li Ġesù għandu mal-għedewwa tiegħu fost il-qassisin il-kbar, kittieba, xjuħ, Fariżej, Erodjani u Sadduċej. Il-kuntest huwa wieħed polemikuż għax Ġesù għadu kemm ġie mistoqsi dwar il-ħlas tat-taxxa (ara 12, 28) u l-qawmien mill-imwiet (ara 12, 13-17).
28bF’dak iż-żmien, wieħed mill-kittieba resaq fuq Ġesù u staqsieh: “Liema wieħed fost il-kmandamenti kollha huwa l-ewwel?” 

Il-kittieb huwa ppreżentat bħala xhud tad-dibattiti ta’ qabel. Impressjonat minn dak li sema’, se jkun hu stess li issa jagħmel mistoqsija lil Ġesù. L-intenzjoni tal-kittieb, hawnhekk, mihiex dik li jġarrab lil Ġesù, bħal fil-każ ta’ Mt 22, 35.    L-interess wara l-mistoqsija mhuwiex dak li jiġbor is-613 preċett tat-tora f’xi kmandament prinċipali, anke għaliex għall-mentalità konservattiva Lhudija dan mhuwiex possibli, peress li kull preċett irid jiġi mħares, ħafif jew tqil. Milli jidher il-mistoqsija diġà tissupera l-ħsieb Lhudi u għandha fiha l-aċċenti ġodda ellenistiċi u ġudeokristjani. Fil-fatt, f’Mark il-kittieb ma jistaqsix liemu hu l-ikbar kmandament fil-Liġi (b’referenza għat-tora), bħalma jagħmel f’Mt 22, 36, imma jistaqsi liema hu l-ewwel wieħed fost il-kmandamenti kollha (idea aktar wiesgħa), fi kliem ieħor: x’inhu dak li jrid Alla.
29Ġesù wieġbu: “L-ewwel wieħed huwa dan: Isma’ Iżrael; il-Mulej, Alla tagħna, Mulej wieħed hu, 

Ġesù jerġa’ jaqbad it-tema tal-mistoqsija - l-ewwel kmandament - jiġifieri l-aktar wieħed importanti u jibda billi jikkwota x-Shemà, l-istqarrija ta’ fidi li kull raġel Lhudi jitlob filgħodu u filgħaxija (ara Dt 6, 4-5). Il-kelmiet “Isma’ Iżrael” ma jirreferux tant għas-sens tas-smiegħ daqskemm għall-memorja ta’ Alla li huwa l-Mulej ta’ storja partikulari, Dak li ħareġ lill-Iżrael mill-Eġittu; ġabru bħala poplu u ħa ħsiebu bħalma jagħmel missier ma’ ibnu (ara Dt 32, 6; Is 63, 16 u Hos 11, 1-4); ħa grazzja miegħu bħalma għarus jagħmel mal-għarusa tiegħu (ara Is 54, 5; 62, 5 u Hos 2, 16) u kien miegħu matul is-snin.  Għalhekk tali stqarrija hija frott l-esperjenza ta’ mħabba u ħelsien li l-poplu għix fil-ħruġ mill-art tal-Eġittu u d-dħul fl-Art imwiegħda (Dt 8, 15-17 u 1 Ġw 4, 10-11). Fil-qalba ta’ din l-istqarrija hemm twemmin monoteista li żviluppa l-aktar fid-djaspora Ġudeo-Ellenista. 
30u int għandek tħobb lill-Mulej, Alla tiegħek, b’qalbek kollha, b’ruħek kollha, b’moħħok kollu, u bil-qawwa tiegħek kollha. 
Waqt li t-test tad-Dewteronomju jitkellem minn qalb καρδία (kardia), ruħ ψυχῆ (psyche) u qawwa δύναμις (dynamis), Mark isemmi erba’ ħwejjeġ u minflok qawwa (dynamis) juża διανοία (dianoia) u ἰσχύς (ischys) termini meħuda mill-isfera razzjonali u psikoloġika. L-imħabba għal uniku Alla bil-ħiliet u l-qawwiet mgħotija lill-bniedem hija s-sintesi suprema tar-rieda ta’ Alla. Il-kmandament ‘il-kbir’ huwa l-imħabba (ara 1Kor 13, 4-8. 13) li jitlob għotja totali u personali bl-enerġiji intimi affettivi, bid-dinamiżmi psikiċi, bl-intelliġenza u bl-azzjonijiet. Fi kliem ieħor l-imħabba vera tħaddan l-enerġiji kollha li għandha l-persuna umana. 

31U t-tieni hu dan: Ħobb lil għajrek bħalek innifsek. 

Flimkien ma’ dak li jistqarr ix-Shemà Ġesù jżid dak li jgħid Levitiku 19, 18b biex hekk jorbothom fix-xebħ u jpoġġihom ‘indaqs’. Dwar ix-xebħ ta’ bejniethom ὁμοία αὐτῇ (homoia autē) Mattew 22, 39 huwa aktar ċar; Mark kulma jagħmel biex jivvaluta r-rabta ta’ bejn ix-Shemà u dak li jgħid il-Levitiku huwa li jqiegħdhom wara xulxin. L-espressjoni ‘bħalek innifsek’ timplika li l-bniedem jaf bil-bżonnijiet tiegħu u li għalhekk dawn isiru l-qies li bihom jieħu ħsieb, iħares u jiddefendi l-bżonnijiet tal-proxxmu. Hawnhekk il-proxxmu mhuwiex identifikat bħalma huwa fil-każ ta’ meta Ġesù jgħid il-parabbola tas-Samaritan it-tajjeb, fejn hemmhekk fil-proxxmu hemm inklużi l-għedewwa u l-midinbin (ara Lq 10, 30-37). Daqskemm l-imħabba ta’ Alla għall-bniedem mihiex invisibli (ara l-ħolqien, l-interventi fl-istorja tas-salvazzjoni u fuq kollox l-Inkarnazzjoni) daqshekk ieħor l-imħabba tal-bniedem għal Alla ma tistax tibqa’ invisibli imma ssir konkreta fl-imħabba għall-proxxmu. Għal Ġesù l-kmandament il-kbir għandu żewġt uċuħ: Alla u l-proxxmu.  M’hemmx imħabba għal Alla mingħajr imħabba għall-proxxmu u m’hemmx imħabba vera għall-proxxmu mingħajr imħabba għal Alla: Għax min ma jħobbx lil ħuh li jara, kif jista’ jħobb lil Alla li hu qatt ma rah? Dan hu l-kmandament li tana hu: li min iħobb ‘l Alla, iħobb ukoll lil ħuh (1Ġw 4, 20b-21). 
Ma hemmx kmandament ieħor akbar minn dawn.” 

Ġesù jgħalaq b’din l-affermazzjoni qawwija għaliex il-kmandament tal-imħabba ta' Alla huwa l-bażi ta' kull twettiq tal-liġi. Min iduq l-imħabba ta’ Alla l-Waħdieni biss, jista’ jħobbu lura b’mod sħiħ u totali billi jħares il-kmandamenti tiegħu. Ma’ dan, l-imħabba tal-proxxmu hija l-qofol ta' kull norma, fejn tiġi realizzata l-liġi (ara Rum 13, 8-10; Gal 5, 14; Ġak 2, 8). Il-mudell ta’ din l-imħabba huwa Ġesù nnifsu, “Jekk tħarsu l-kmandamenti tiegħi, intom tibqgħu fi mħabbti, kif jiena ħarist il-kmandamenti ta’ Missieri u qiegħed f’imħabbtu. Għedtilkom dan biex il-ferħ tiegħi jkun fikom, u biex il-ferħ tagħkom ikun sħiħ. Dan hu l-kmandament tiegħi: li tħobbu lil xulxin kif ħabbejtkom jien” (Ġw 15, 10-12).
32Qallu l-kittieb: “Sewwa qiegħed tgħid, Mgħallem; għandek raġun tgħid li wieħed hemm, u li ma hemmx ieħor ħliefu. 

Permezz taż-żewġ kummenti li ġejjin il-kittieb juri li jaqbel ma’ Ġesù. Filwaqt li jqassar it-tweġiba ta’ Ġesù, il-kittieb jistqarr huwa nnifsu, l-ewwel u qabel kollox, l-uniċità ta’ Alla, fid-dawl ta’ Dt 4, 35; Eż 8, 6 u Is 45, 21. 
33Iva, li tħobb lilu b’qalbek kollha, b’moħħok kollu, u bil-qawwa tiegħek kollha, u tħobb lil għajrek bħalek innifsek, huwa aqwa minn kull sagrifiċċju tal-ħruq u mis-sagrifiċċji kollha.”

Bit-tieni kumment jorbot flimkien l-imħabba ta’ Alla u tal-proxxmu. Huwa juża tlett termini u mhux erba’ - qalb, moħħ u qawwa. Minflok ruħ (psyche) u saħħa (dianoia) juża qawwa σύνεσις (synesis) biex jenfasizza aktar l-aspett intellettwali. Mhux biss, imma jikkonfronta dawn l-ewwel u t-tieni kmandament mal-prassi tas-sagrifiċċji ritwali. Bil-kumment tiegħu jagħti lill-imħabba ta’ Alla u tal-proxxmu valur superjuri għal kull offerta tal-ħruq u sagrifiċċju. Il-kult fit-tempju għalkemm ma jiġix imxejjen, jiġi relattivizzat. Diġà l-Antik Testament huwa kritiku għal-legaliżmu kultwali mneżza’ mill-imħabba u l-ġustizzja soċjali (ara 1 Sam 15, 22; Salm 51, 20s; 40, 7; Prov 21. 3; 16, 7). Uħud mill-profeti huma voċiferi ħafna dwar dan: “X’jiswieli l-inċens ġej minn Saba? U l-kannella tfuħ minn art imbiegħda? Is-sagrifiċċji tal-ħruq tagħkom ma jogħġbunix, u l-vittmi tagħkom ma jgħaxxqunix” (Ġer 6, 20; ara wkoll Is 1, 11-20; Hos 6, 6; Għam 5, 21; Mal 2, 3). L-imħabba ἀγάπη (agápē) tisboq kollox, hija r-rieda ta’ Alla qabel kull ħaġa oħra (ara Mt 5, 23). Dak li ma jħobbx ma għarafx lil Alla, għax Alla hu mħabba (1Ġw 4, 8). L-ironija hi li l-kittieb qed jgħaddi dawn il-kummenti propju fit-tempju, il-post fejn kulma jsir fih huwa l-mimmi tal-Lhud, il-qalb ta’ qalbhom. 
34Ġesù, meta rah kemm kien wieġeb bil-għaqal, qallu: “M’intix ’il bogħod mis-Saltna ta’ Alla.” 

Ġesù jinnota u jfaħħar l-għaqal νουνεχῶς (nounechōs) fit-tweġiba tal-kittieb. B’din l-aħħar osservazzjoni, Ġesù jikkonferma dak li l-kittieb għaraf fih f’vers 32, jiġifieri li huwa Mgħallem Διδάσκαλε (Didaskale), u timplika fiha s-setgħa tiegħu li jagħti ġudizzju (ara Mt 7, 22-23 u Ġw 12, 48). Għal Mark is-saltna ta’ Alla hija ġa preżenti u għandha karatteristiċi Kristoloġiċi (ara 4, 11). Fi tmiem dan id-djalogu wieħed forsi kien jistenna li Ġesù jistieden lill-kittieb biex jimxi warajh, imma dan ma jseħħx. Id-djalogu juri kif il-pedament tat-twemmin Lhudi ma jfixkilx lil min iħarsu milli jingħaqad mill-qrib ma’ Ġesù. Dan huwa wieħed mill-elementi ġodda tas-saltna ta’ Alla, li għax hi preżenti fil-persuna ta’ Ġesù, tista’ tkun qrib tagħha u saħansitra tidħol fiha.
U ħadd ma kellu l-ħila jistaqsih iżjed.
Dan l-aħħar kumment ma jfissirx li wara din il-ġrajja ntlaħaq xi livell ta’ għarfien tali li ma kienx fadal bżonn ta’ aktar konfront. Għal kuntrarju, l-istess kumment huwa polemikuż, għax bl-atteġġjament tiegħu, il-kittieb, juri l-falsità ta’ sħabu għedewwa ta’ Ġesù, u l-kumplimenti li jirċievi mingħandu, jagħmilhom aktar telliefa (ara 11, 33; 12, 12; 12, 17b; u 12, 27b).
